
Prostori 

 

Pisati u bračnom krevetu se 

ne može 

Tek što se iskradem 

Pišem 

Pišem dugo u noć 

predano  

presporo 

pretiho 

 

Kroz hodnike se mračne 

šunjam natrag poput 

ljubavnice 

spotičem se o igračke 

gazim oštre rubove 

 

U krevetu u kojem spavam 

Sada više 

Nemam mjesta leći 

 

 

 

 

 

Strah 

 

S druge strane zida 

čujem batine i krike 

i nju kako vrišti dok 

joj tijelo bije od pločice 

 

u ogledalu nanosim ruž 

 

dok po mom tijelu  

rastu masnice  

 

mirišem na jasmin 

O čemu ćutimo kad govorimo kad govorimo o ljubavi 

 

U našoj kući svake godine 

sastajemo se jednom  

za istim stolom 

gdje smo potpisali papire za razvod 

poštar ostavi račune  

koje treba platiti 

pijemo kafu razgovaramo 

radimo to sporo 

pitamo za djecu 

nikad za nju 

ni za njega 

pitanje jedno i sve će duže trajati 

tako ćemo i zanijemiti 

  

Napuštene kuće su kao  

propali brakovi 

pred njima su pute ljuljačke 

na vjetru 

rasute štipaljke 

zaboravljen veš na žici 

prazne šoljice prosuta kafa 

 

Neko je uvijek prvi stigao 

Neko se iskrao na zadnja vrata 

 

 

 

Ljubav, ovaj put 

 

Pogledali su film 

Njoj jako zabavan 

Njemu užasno dosadan 

Legli su u tijesan  

Neudoban krevet 

Ruka u ruku 

Jedno pored drugog 

Držali su se skupa 

Kao da svakog časa isčekuju  

Nasilnu smrt  

Koja ne dolazi 

 

Uopće se nisu voljeli 

Kod Irene Vrkljan 

 

Možda bih trebala ući 

u svoju sobu 

spakovati tišinu u grlo 

i spustiti glavu u svoje  

krilo 

 

Trebala bih 

odseliti na mostove 

 

kamenčić sačuvati za svaku 

rijeku 

u džepu po jedan 

naći prijatelje  

kojima ne trebam 

useliti se 

iznajmiti čamac 

naučiti odlaziti 

 

 

 

 

 

Trgovina nekretninama 

Kada se dvoje rastanu, u 

njihov stan koji su napustili, 

ja ulazim prva 

da otvorim prozore, 

uklonim sve dokaze. Ljubavi 

su najtužnije tišine. 

stan ću prodati ako uvjerim 

buduće stanare 

da će ovdje biti sretni 

kao i prethodni. 

 

 

 

 

 

 

 

 

 

Lica 

 

Da mi je ujutro 

Pred ogledalom 

Susresti 

Istu onu osobu 

Koju sam 

Noć prije  

Tu ostavila... 

 

 

 

Mi nismo imali djecu 

 

Nikada nismo imali djecu 

a bilo je pokućstva, knjiga. 

Mjesta je bilo. 

Bilo je. 

Znam. 

Jer ljubav je pod ključem snova. 

Nije bilo budnih. 

Ne vidiš. 

Ruke pucaju na svjetlu, ispod kazaljki. 

Mi nismo imali djecu 

a bilo je mjesta za stolom. 

Od ljubavi nije ostalo mnogo‐ 

Ti i ja koji nedostajemo. 

 

 

Kata M.\ Stan 25. 

Zvonila sam uvije na ista vrata 

Komšinici 

Kad ne bih imala ključ od ulaznih vrata 

Otvarala ih je  

Bez da pita‐ ko je? 

 

Danas sam saznala  

Sve je vrijeme čekala 

 

Nekog svog 

 

 

 

 

Uspavani portreti 

 

njen dugi nos 

 

i preduga kosa 

 

ne čine je majkom 

 

niti je on otac 

tetovaža 

 

bodljikave žice 

 

paukove mreže 

 

razgovaraju psujući mnogo 

 

uglavnom jedno na drugo 

 

 

dok joj rukom dodoiruje grudi 

 

preko uspavanog djeteta 

 

maštaju o strasti 

